Қарттарын қадірлеген ел ардақты

Ақиқатты айқындап жариялар,
Бара жатыр азайып қариялар.
Дауыл тұрса, бүлк етіп толқымайтын,
Бара жатыр сарқылып дариялар...

Неменеге жетістің, бала батыр?
Қариялар азайып бара жатыр.
Бірі мініп келместің кемесіне,
Бірі күтіп, әнеки, жағада тұр.

дей келе, даналықтың алтын кілті - ата-бабаларымыз. Ата-баба жолын жалғап келе жатқан бүгінгі күнгі ақсақал аталарымыз бен ақ жаулықты әжелеріміз. 

Қария деген сөз елдің басы болу, ақылын айтар дана болу, ел төрінде құрметке бөлену, өсиет-өнегелерін ортаға салу, ас бергенде немерелерінің үлесін бөлер қамқоршысы, ақылшысы. Шаңырақтың шаттығын сақтап, бірлігін бекем етуге ақылын айтар елі мен жерінің кеңесшісі. Қазақтың әр отбасында арқа тұтар ата-әжелері бар. Олардың әрбір айтқан гауһар тасқа бергісіз ақылдары жас ұрпақтың өсіп-өркендеуіне өте мол үлесін тигізеді. Ата-әжесі бар үйдің балалары да өзгеден ерекше, қариялардың ыстық алақанынан дәм татып, жауһар сөздерін саналарына сіңіріп өскендігі білінеді. Ата дәстүр салтымыздан таймай, ескі ғұрыптармен немерелерін нағыз қазақтың салтын сақтар бабалардың жолыменен жүретін өр рухты қазақты тәрбиелеп өсіреді. "Қарты бар үй, қазыналы үй" деп бекер айтылмаса керек. Әр үйдің берекесі мен мерекесі, есігіміздің ажарын кіргізіп тұратын үйдің үлкендері  бастаған әр қадамымызға  дұрыс жол сілтеп, ата-бабамыздан қалған нақыл сөздермен сусындатып отыратын ата-әжелеріміз.

1 қазан күні саналы ғұмырларын Отан деп, тынымсыз еңбектерімен мемлекетіміздің негізін салуға жол ашқан ата- әжелеріміздің төл мерекесі. Осы мерекеге байланысты біздің мектебімізде ата-әжелерімізді сыйлап, құрметттеп, қонаққа шақырып, ақ дастарханын жайып, ән-кештерін арнап той жасады. Оқушылар өз өнерлерін ортаға салып би билеп, ән шырқап, өлең жолдарын оқыды. Кусеп селолық округінің әкімі Бекбулатов Б.Н. қарттарымызды төл мерекесімен құттықтауға келді, сонымен қатар демеушілік жасаған Бапар Шыңғысхан және Хасенов Төлеген ағаларымызға алғысымыз шексіз. Қонаққа келген ата-әжелеріміз әндерін шырқап, би билеп, бата-тілектерін білдіріп, разы болды. Ата-әжелеріміздің өмір жолдары бүгінгі ұрпаққа табылмас қазына, үлгі, өнеге. 
Ахметжанова Замзагуль Талгатовна
«Раздольный ЖББОМ» тәрбие ісінің меңгерушісі

